
АҢДАТПАСЫ 

 
Зерттеу тақырыбының көкейтестілігі. ХХІ ғасырда жаңа білім беру 

парадигмаларының енуіне байланысты бәсекеге қабілетті тұлға қалыптастыру 
талабы өсе түсуде. Оның ерекшелігі оның күрделі мәселелерді шешуге 
қабілетті, өнімді ойлау мен белсенді ізденуге бейім зерттеуші тұлға болуымен 
сипатталады. 

Қазақстан Республикасында білім беруді және ғылымды дамытудың 2016 - 
2019 жылдарға арналған мемлекеттік бағдарламасында қазақстандық білім беру 
мен ғылым жүйесін жаңғыртудың қазіргі заманғы кезеңі әрбір тұлғаның зерттеу 
және шығармашылық құзыреттіліктерін дамыту мүмкіндіктерін көздейтіні 
айтылған. Демек, қоғамдағы қарқынды өзгерістердің  жыл сайын жаңа өмір 
салтын құруына орай, оның бір мүшесі ретінде мектеп оқушылары да, бұл 
өзгерістерді дұрыс қабылдап, тиісінше, өз зерттеушілік әлеуетін арттыруға 
ұмтылуы тиіс. Ал мектептердегі педагогикалық үдеріс осы мүмкіндіктердің 
өркен жаюына барынша бетбұрыс жасап келеді. 

ҚР Бастауыш білім берудің мемлекеттік жалпыға міндетті стандартының 
«Білім беру мазмұнына қойылатын талаптар» бөлімінде бастауыш білім берудің 
мақсаты бірқатар кең ауқымды дағдылар негіздерін меңгерген білім алушы 
тұлғасының үйлесімді қалыптасуы мен дамуына қолайлы білім беру кеңістігін 
жасау екендігі атап көрсетілген. Соның бірі  ̶  зерттеу жұмыстарын жүргізе білу 
дағдысы. 

Осыдан келіп, бүгінгі күні білім беру үдерісінің оқушыларды біліммен 
қаруландырып, олардың жалпы оқу білігі мен дағдыcын, құзыреттіліктерін 
қалыптастыруды ғана емес, сонымен бірге оқушы тұлғасының жан-жақты, 
үйлесімді дамуы үшін қолайлы жағдай туғызуды көздейтіндігін ұғынамыз. Ол 
үшін әрбір баланың қандай да бір өзіне тән танымдық-ізденімпаздық қабілетін 
ашу және дамыта түсудің маңызы зор. Барлық баланың табиғатынан зерттеуші 
болуға, оқуға және өзінің ішкі танымдық мүмкіндіктерін жүзеге асыруға  
ұмтылысы жоғары болатыны белгілі. Ендеше, бала қабілетін ашудың және 
оларды баптап дамытудың оңтайлы жолының бірі, біздің ойымызша, 
зерттеушілік іс-әрекет болып табылады. 

Педагогикалық еңбектерде бастауыш сынып оқушыларының зерттеушілік 
іс-әрекеті оқу мақсаты бойынша алға қойылған белгісіз шешімді іздеу 
барысында жүзеге асырылатын, оның нәтижесінде мұғалім мен оқушының 
бірлескен шығармашылық іс-әрекеті жүзеге асатын әрекет ретінде 
түсіндірілген. Мұғалім бұл жағдайда зерттеушілік іс-әрекеттің формалары мен 
жағдайын ұйымдастырушының рөлін атқарады.  Оқу мақсаты бойынша 
туындаған мәселені шешуде оқушылардың жай ғана шешім қабылдап қоюы 



жеткіліксіз, оны жүзеге асыру барысында қол жеткізілген нәтиже біреуге пайда 
тигізерлік болуы қажет. Осы тұрғыдан алғанда, оқушыда зерттеушілік 
дағдыларды игеруге үздіксіз жетелеп отыратын мотивация қалыптастыру 
мәселесінің өзектілігі арта түседі. Мотивация қалыптастырудың тиімді құралы, 
біздің ойымызша, жаңа педагогикалық технологиялар. Соның ішінде 
ақпараттық технологияның әлеуеті мол деген ойдамыз. 

Аталған мәселе қарастырылған психологиялық, педагогикалық, жекелеген 
пәндер әдістемесі бойынша отандық, жақын және алыс шетелдік ғалымдардың 
еңбектеріне талдау жасау барысында оқушылардың зерттеушілік іс-әрекетін 
ұйымдастыру, мотивация қалыптастыру және ақпараттық-коммуникациялық 
технологияларды қолдану мәселелерінің түйіскен бір нүктеде емес, әрқайсысы 
өзіндік бір бағытта қарастырылғаны анықталды. Олар төмендегіше жіктеп 
көрсетіледі: 

- зерттеушілік іс-әрекет мәселесін теориялық тұрғыдан негіздеу             
А.Н. Леонтьев, Д. Берлайн, А.Н. Поддьяков, А.Н. Савенков,  Ш.Т. Таубаева, 
А.Е. Әбілқасымова, Ү.Б. Жексенбаева,  З.А. Исаева, С.С. Измуханбетова және 
т.б. ғалымдардың еңбектерінде қарастырылған; 

- ақпараттық технологиялар арқылы зерттеушілікке баулу мәселесі 
бойынша С.А. Байжанова, Ғ.К. Баймукашева, Н.Ғ. Даумов және т.б. зерттеулері 
бар; 

- мотивация қалыптастыру  мәселесі А. Дистервег, А.Н. Леонтьев,          
Л.И. Божович, А. Маслоу, Н.Ф. Талызина, М. Йылдыз, Қ.Б. Жарықбаев,       
Ж.Т. Дәулетбекова, М.М. Акижанова, Е.Р. Нұртаев және т.б. ғалымдардың 
еңбектерінде қарастырылған; 

-  «ақпараттық технология» түсінігі  және оны  оқыту үдерісінде қолдану 
мәселесі Е.И. Машбиц, В.П. Беспалько, В.В. Давыдов, В.Е. Монахов,           
Ю.С. Брановский, А.А. Кузнецов, Е.С. Полат, В.А. Садовничий, А.Ю. Уваров, 
В.В. Гузеев,  Т.А. Сергеева, Ж.А. Қараев, Е.Ы. Бидайбеков, С.М. Кеңесбаев,          
Б.Б. Баймуханов, Д.М. Жүсібалиева, С.С. Кунанбаева, Б.Д. Сыдықов,           
М.С. Малибекова, Ж.Ы. Сардарова, С.К. Абдибекова  және т.б. еңбектерінде 
терең қарастырылған; 

-  жалпыға бірдей компьютерлік сауаттылық, оның мәні, оқыту мазмұны 
бойынша Е.Л. Гончарова, О.И. Кукушкина, А.П. Ершов, Г.Б. Кочетков және т.б. 
ғалымдар зерттеген; 

- білім беру мен қоғамды ақпараттандыру  үдерісінің  негізгі  бағыттары, 
ақпараттық құзыреттілікті дамыту тақырыптары К.К. Платонов, Н.В. Кузьмина, 
А.К. Маркова және т.б. ғалымдардың зерттеулерінде жан-жақты көрсетілген; 

- оқыту үдерісінде мұғалімдерді АКТ-ны пайдалануға  дайындаудың 
мақсаты, мазмұны, ұстанымдары, психологиялық-педагогикалық негіздері 
жөнінде Е.А. Вьюшкина, В.В. Гришкун, Т.О. Балықбаев, Б.А. Әлмұхамбетов, 
Т.М. Баймолдаев, Г.К. Нұрғалиева, Д.Н. Кулибаева, С.Т. Мұхамбетжанова,     
А.Е. Сағымбаева, Ж.Ж. Нұржанова, А.Б. Медешова, Б.Т. Абыканова,             
Н.Т. Ермеков, А.Қ. Мошкалов, Э. Уайдуллақызы  және  т.б. еңбектерінде 
берілген; 

- оқушыларға математика пәнін оқытуда компьютерді пайдаланудың 
негіздерін зерттеген Г.С. Базарбаева, С.С. Дайырбеков, С.О. Жетпісбаева және 
т.б. ғалымдардың еңбектері белгілі; 

- бастауыш мектептерде педагогикалық үдерісті ұйымдастыру мен 
жетілдіру мәселелері бойынша Ш.А. Амонашвили, Л.В. Занков,                     
С.Н. Лысенкова, Н.Ф. Талызина, В.Ф. Шаталов,  Ә. Алдамұратов,                 
Ж.Ы. Намазбаева, С. Жақыпов, А.Р. Ерментаева, Н.Қ. Тоқсанбаева,                
М.Қ. Бапаева және т.б. ғалымдардың зерттеулері бар. 

Арнайы ғылыми-педагогикалық еңбектер мен әдебиеттерге жүргізілген 
талдау барысы бастауыш сынып оқушыларының зерттеушілік іс-әрекет 
мотивациясын қалыптастыру тақырыбы қарастырылғанымен, ақпараттық 
технологиялар негізінде бастауыш сынып оқушыларының зерттеушілік іс-
әрекет мотивациясын қалыптастыру мәселесі жеткілікті түрде зерттелмегендігі, 
ақпараттық технологияны меңгеру екінші орынға қойылған сауаттылық деп 
қана қарастырылғаны анықталды.  

Осындай жолмен анықталған бұл мәселе негізінде: 
- қоғам сұранысына сай бастауыш сынып оқушыларының зерттеушілік 

дағдысын қалыптастыруды  алдыңғы қатардағы орынға қоятын қазіргі 
педагогикалық парадигма талаптары мен мұғалімдердің оқушыларда, негізінен, 
білім мен біліктілікті қалыптастыруға бағдарлануы арасында; 

- қазіргі кездегі педагогикалық жағдайда  ақпараттық технологиялар 
негізінде бастауыш сынып оқушыларының зерттеушілік іс-әрекет 
мотивациясын қалыптастырудың қажеттілігі мен осы мақсатқа жетіп, керекті 
міндеттерін шешу үшін ғылыми негізделген арнайы әдістемелік жүйе және 
практикалық қатынас құрудың жеткіліксіздігі арасында қарама-
қайшылықтардың бар екені анықталды.  

 Аынқталған қарама-қайшылықтардың шешімін зерттеу диссертациялық 
жұмысымыздың тақырыбын «Ақпараттық технологиялар негізінде 
бастауыш сынып оқушыларының зерттеушілік іс-әрекет мотивациясын 
қалыптастыру» деп таңдауымызға басты негіз болды.  

Зерттеудің мақсаты: ақпараттық технологиялар негізінде бастауыш сынып 
оқушыларының зерттеушілік іс-әрекет мотивациясын қалыптастыруды 
теориялық тұрғыда негіздеу және оның әдістемесін жасап, тәжірибеден өткізу. 

Зерттеудің нысаны: біртұтас педагогикалық үдеріс.  
Зерттеудің пәні: бастауыш білім беру үдерісінде ақпараттық технологиялар 

негізінде бастауыш сынып оқушыларының зерттеушілік іс-әрекет 
мотивациясын қалыптастыру.  

Зерттеудің ғылыми болжамы. Егер ақпараттық технологиялар негізінде 
бастауыш сынып оқушыларының зерттеушілік іс-әрекет мотивациясын 
қалыптастыру үдерісі теориялық тұрғыда негізделіп,  құрылымдық-мазмұндық 
моделі эксперименталды түрде тексеріліп, оның тиімділігі дәлелденген 
«Ақпараттық-коммуникациялық технологиялар» пәнінің оқу-әдістемелік 
кешені жалпы білім беретін орта мектеп үдерісіне енгізілсе, онда ақпараттық 
технологиялар негізінде бастауыш сынып оқушыларының зерттеушілік іс-
әрекет  мотивациясын қалыптастыру мүмкіндіктері артады, өйткені әзірленген 



оқу-әдістемелік кешен зерттеушілік іс-әрекет мотивациясын қалыптастыруға 
ықпал етеді. 

Зерттеудің міндеттері:  
- бастауыш оқу үдерісіндегі «зерттеу», «зерттеушілік іс-әрекет» және 

«зерттеушілік іс-әрекет мотивациясы» ұғымдарының мәнін нақтылау;  
- бастауыш оқу үдерісінде ақпараттық технологияны қолданудың 

психологиялық-педагогикалық ерекшеліктерін анықтау;  
- ақпараттық технологиялар негізінде бастауыш сынып оқушыларының 

зерттеушілік іс-әрекет мотивациясын қалыптастырудың құрылымдық-
мазмұндық моделін жасау;  

- ақпараттық технологиялар негізінде бастауыш сынып оқушыларының 
зерттеушілік іс-әрекет мотивациясын қалыптастыру бағытында «Ақпараттық-
коммуникациялық технологиялар» (3-сынып) пәнінің оқу-әдістемелік кешенін 
әзірлеп, тиімділігін тәжірибелік-эксперименттік жұмыстар арқылы тексеру, 
ғылыми негізделген ұсыныстар дайындау. 

Зерттеудің жетекші идеясы: ақпараттық технологиялар негізінде 
бастауыш сынып оқушыларының зерттеушілік іс-әрекет мотивациясын 
қалыптастыруға бағытталған әдістеме олардың зерттеушілік дағдыларын 
дамытуға, ақпараттық қоғам талабына сай бәсекеге қабілетті, белсенді, 
өзбетінділігі қалыптасқан тұлға ретінде өсіп-өркендеуіне жағдай жасайды.  

Зерттеудің теориялық және әдіснамалық негіздері: философиядан, 
психологиядан, педагогикадан зерттелген теория мен тәжірибенің бірлігі 
туралы ғалымдардың ұстанымдары; білім беру жүйесін ақпараттандыру 
тұжырымдамасы, сонымен қатар психология, педагогика, әлеуметтану 
ғылымдары ауқымындағы зерттеу жұмысына сәйкес келетін  тұжырымдар, 
зерттеушілік іс-әрекет теориясы, мотивация қалыптастыру туралы ғылыми 
тұжырымдамалар, біртұтас педагогикалық үдеріс теориясы; зерттеушілік іс-
әрекетті ұйымдастырудың жүйелілік, іс-әрекеттік, құзыреттілік, жеке тұлғалық 
және ізденістік тұғырлары. 

Зерттеу көздері: Білім және ғылым министрлігінің бастауыш білім беру 
мәселелеріне қатысты көрсеткіш (норматив) құжаттары мен оқу-әдістемелік 
кешендері (стандарттар, типтік оқу бағдарламалары, оқулықтар, оқу құралдары 
және т.б.); зерттеу тақырыбы бойынша философтардың, психологтердің, 
педагогтердің, ғалымдардың еңбектері; ақпараттық-коммуникациялық 
технологияларды білім беру үдерісінде қолдану туралы ғылыми зерттеулер мен 
еңбектер; мектеп мұғалімдерінің ғылыми жетістіктері мен озық тәжірибелері. 

Зерттеу әдістері: теориялық әдістер: зерттеу мәселесі бойынша 
философиялық,  психологиялық, педагогикалық, әдістемелік зерттеулер мен 
әдебиеттерді шолу және талдау, білім беру стандарттарын, білім беру 
бағдарламаларын, басқа нормативтік құжаттарды және педагогикалық озық іс-
тәжірибелерді талдау, индуктивті-дедуктивті талдау, жинақтау, салыстыру, 
модельдеу; эмпирикалық әдістер: бақылау, әңгімелесу, сұрау, тестілеу, 
педагогикалық эксперимент, эксперимент мәліметтерін өңдеудің 
математикалық статистикалық әдістері.  



Зерттеу базасы: Қызылорда қаласындағы №10 Ы. Алтынсарин атындағы 
мектеп-лицей, Үштілде оқытатын дарынды балаларға арналған №2 «Мұрагер» 
мектеп-гимназиясы және Қостанай қаласындағы №10 орта мектебі. Зерттеу 
экспериментіне 119 бастауыш сынып оқушысы қатысты. 

Зерттеудің ғылыми жаңалығы мен теориялық маңыздылығы: 
- бастауыш сыныптың оқу үдерісіндегі «зерттеу», «зерттеушілік іс-әрекет» 

және «зерттеушілік іс-әрекет мотивациясы» ұғымдарының мәні нақтыланды; 
-  бастауыш оқу үдерісінде ақпараттық технологияны қолданудың 

психологиялық-педагогикалық ерекшеліктері айқындалды; 
- ақпараттық технологиялар негізінде бастауыш сынып оқушыларының  

зерттеушілік іс-әрекет мотивациясын қалыптастырудың құрылымдық-
мазмұндық моделі жасалды;  

- ақпараттық технологиялар негізінде бастауыш сынып оқушыларының  
зерттеушілік іс-әрекет мотивациясын қалыптастыру мақсатында «Ақпараттық-
коммуникациялық технологиялар» пәні бойынша қолданылатын оқу-
әдістемелік кешеннің (оқулық, жұмыс дәптері, мұғалімдерге арналған 
әдістемелік нұсқаулық) дидактикалық негіздері анықталып, әзірленген оқу-
әдістемелік кешен бастауыш сыныптағы оқу үдерісіне енгізілді. 

 Зерттеу жұмысының тәжірибелік маңыздылығы: 
- зерттеу барысында ақпараттық технологиялар негізінде бастауыш сынып 

оқушыларының зерттеушілік іс-әрекет мотивациясын қалыптастыруға 
мүмкіндік беріп, сапасын арттыратын арнайы әдістеме ұсынылды; 

- зерттеу барысында қол жеткізілген теориялық және практикалық 
нәтижелерді жалпы орта білім беретін мектептерде сабақ беретін болашақ 
бастауыш сынып мұғалімдерін даярлау үдерісінде және бастауыш сынып 
мұғалімдерінің біліктілігін арттыру институттарында арнайы курс, семинар, 
тәжірибелік жұмыстар жүргізуде құрал ретінде қолдануға болады.  

Қорғауға ұсынылатын қағидалар: 
1. Бастауыш сынып оқушыларының зерттеушілік іс-әрекет мотивациясы 

нақты деректерге, фактілерге сүйенген субъективті жаңа білім алумен 
сипатталатын, ізденіс пен белсенділікті талап ететін шығармашылық сипаттағы 
еңбекке деген ынталылығы. Зерттеушілік іс-әрекет мотивациясы ішкі 
(оқушының іштей ұмтылуы, зерттеудің маңыздылығын түсінуі) немесе сыртқы 
(ортаның әсері, қоғамдық пікірге сүйену) мотивация түрінде қалыптасуы 
мүмкін. 

2. Бастауыш оқу үдерісінде ақпараттық технологияның қолдану 
оқушылардың оқу-танымдық, зерттеушілік іс-әрекетті орындауда белсенді 
болуына, жаңа білім алуда, өзіндік ойлар түюде бастамашыл болуына, оқу-
танымдық үдерісте зерттеушілік іс-әрекет мотивациясының өсіп қарқындауына, 
оқушының өз бетінше жаңа ақпараттық технологияны қолдану дағдысының 
қалыптасуына ықпал етеді, сенімді тірек бола алады. Бастауыш оқу үдерісінде 
ақпараттық технологияны қолданудың психологиялық-педагогикалық 
ерекшеліктерін басшылыққа алу - бастауыш сыныптардағы оқу үдерісін сапалы 
және неғұрлым нәтижелі етудің, заманауи талап тұрғысынан алғанда, сенімді 
жолы. 



3. Ақпараттық технологиялар негізінде бастауыш сынып оқушыларының 
зерттеушілік іс-әрекет мотивациясын қалыптастырудың құрылымдық-
мазмұндық моделі жүйелілік, іс-әрекеттік, құзыреттілік, жеке тұлғалық және 
ізденістік тұғырларына негізделген өлшемдер мен көрсеткіштердің айқындалуы 
арқылы мотивациялық, мазмұндық және іс-әрекеттік компоненттердің 
жиынтығын құрайды және жоғары, орта, төмен деңгейлерге сәйкес жүзеге 
асырылады.  

4. Ақпараттық технологиялар негізінде бастауыш сынып оқушыларының 
зерттеушілік іс-әрекет мотивациясын қалыптастыру әдістемесі осы мақсатқа 
арнайы әзірленген жалпы білім беретін мектептің 3-сыныбына арналған 
«Ақпараттық-коммуникациялық технологиялар» пәнінің оқу-әдістемелік 
кешенімен қамтамасыз етілуі қажет, бірін-бірі толықтыратын оқу-танымдық 
әрекеттер ғана зерттеушілік іс-әрекеттің табиғи және сапалы дағдыға 
айналуына тірек болады.  

Зepттeу нәтижeлepiнiң дәлeлдiлiгi мeн нeгiздiлiгi: зерттеудің ғылыми-
педагогикалық негіздерімен, зерттеу пәніне сәйкес қарастырылған ақпараттық 
технологиялардың сараланып қолданылуымен, тәжірибелік-эксперимент 
жұмысының жоспарымен, зерттеу мақсатының міндеттерге сәйкестілігімен 
алынған бастапқы және соңғы нәтижелердің математикалық-статистикалық 
әдістерді қолданумен, анықталған мазмұндық фактілерді тексерумен,  жалпы 
білім беретін мектептің 3-сыныбына әзірленген «Ақпараттық-
коммуникациялық технологиялар» пәнінің оқу-әдістемелік кешенін оқу-тәрбие 
үдерісіне енгізумен қамтамасыз етілді. 

Жарық көрген ғылыми еңбектер: диссертациялық жұмыс тақырыбы 
бойынша барлығы 25  авторлық бірлестікте жазылған ғылыми жұмыс жарық 
көрген. Оның ішінде 2 мақала - Scopus базасына енген шетелдік басылымда, 4 
мақала  ҚР БҒМ Білім және Ғылым саласындағы бақылау комитеті ұсынған 
ғылыми басылымдарда, 7 мақала - шетелдік халықаралық ғылыми-практикалық 
конференция материалдарында, 1 мақала  ̶  ҚР ұйымдастырылған халықаралық 
ғылыми-практикалық конференция материалдарында, 2 мақала -  халықаралық 
ғылыми басылымдаа, 1 мақала – ведомствоаралық халықаралық ғылыми-
практикалық конференция материалдары жинағында, 1 мақала - республикалық 
ғылыми журналда, «Ақпараттық-коммуникациялық технологиялар» пәні 
бойынша әзірленген 6 оқу құралы: Оқулық, Жұмыс дәптері, Мұғалімдерге 
арналған әдістемелік нұсқаулықтан тұратын оқу-әдістемелік кешен (қазақ, орыс 
тілдерінде), 1 - «Қазақ тілі» пәнінен көрнекі демонстрациялық кестелер кешені. 

Диccepтaция құpылымы мен мазмұны. Диccepтaция кipicпeдeн, eкi 
бөлiмнeн, қopытындыдaн, пaйдaлaнылғaн әдeбиeттep тiзiмiнeн және 
қocымшaдaн тұpaды. Жұмыстың жалпы көлемі 159 бетке компьютермен теріліп 
басылған. Ол 33 кесте, 30 суретпен безендірілген. Әдебиеттер тізімі 188 
аталымнан тұрады.  

 
 

 


